
ЛУДНИЦА

Некој во маалото несомнено има вишок 
слободно време. Како, инаку, да се објас-

ни фактот што секој ден некој од соседите, отка­
ко претходната вечер ќе ги закачи испраните 
алишта да се сушат на терасата, следното утро 
ќе ги најде со зашиени, споени ракави? Никој не 
може да се сети дека видел сомнителен дојде-
нец, младите што доцна се прибираат дома не 
начекале некој да се плетка околу алиштата што 
се сушат, а ниту побогатите жители на маалото 
не забележале ништо сомнително на снимките 
од безбедносните камери.

Безобразниот шивач спокојно продолжува 
со својата еднолична интервенција и ги спојува 
ракавите на сите алишта што ќе ги начека ис-
пружени на терасите. Веќе еден месец успева да 
остане незабележан, а нервозата меѓу соседите 
расте.

Баба Јорданка од третиот кат спие на полско 
креветче на својата тераса, Перо од првиот кат 

со аларм се буди на секој час од полноќ до седум 
наутро, пензионираниот генерал Трајан патро-
лира во пижами носејќи кубур со музејска вред-
ност, тетка Марија пружа алишта на кои самата 
им ги зашила ракавите, во обид да го збуни не-
познатиот безобразник, а Борис, младиот и на-
дежен адвокат, одвреме-навреме ќе извика глас-
но од прозорецот на својата дневна соба: аха, те 
фатив! – и покрај тоа што во близина нема никој 
сомнителен.

Чичко Анѓеле, додека на својот балкон на 
приземјето ги полева цвеќињата, им дофрла на 
комшиите собрани да заседаваат за горливиот 
проблем дека маалото сѐ повеќе заличува на 
лудница. Тој е единствен што на прозорците од 
станот има решетки, како што објаснува самиот, 
поставени од безбедносни причини.


